
OPĆINA CENTAR 

Općinski načelnik 

Na osnovu člana 15. Zakona o principima lokalne 
samouprave u Federaciji Bosne i Hercegovine ("Službene 
novine Federacije BiH", br. 49/06 i 51/09) i čl. 25. i 69. Statuta 
Općine Centar Sarajevo - prečišćen tekst ("Službene novine 
Kantona Sarajevo", broj 23/04) Općinski načelnik donosi 

ODLUKU 
O DODJELI SREDSTAVA ZA SUFINANSIRANJE 

TROŠKOVA VANREDNOG ŠKOLOVANJA, 
PREKVALIFIKACIJE I DOKVALIFIKACIJE 

NEZAPOSLENIH OSOBA 

I - OPĆE ODREDBE 

Član 1. 
Odlukom o dodjeli sredstava za sufinansiranje troškova 

vanrednog školovanja, prekvalifikacije i dokvalifikacije 
nezaposlenih osoba (u daljem tekstu: Odluka) utvrđuju se 
kriteriji, način i postupak raspodjele budžetskih sredstava 
Općine Centar Sarajevo (u daljem tekstu: Općine) za 
sufinansiranje troškova vanrednog srednjoškolskog 
obrazovanja, prekvalifikacije i dokvalifikacije nezaposlenih 
osoba sa područja Općine. 

Član 2. 
(1) Cilj ovog programa je prekvalifikacija, dokvalifikacija i 

vanredno sticanje srednjoškolskog nezaposlenih osoba sa 
područja Općine koje nemaju završeno srednje 
obrazovanje bilo kojeg stepena, odnosno sticanje znanja i 
vještina nezaposlenih osoba kako bi se povećale njihove 
mogućnosti za pronalazak zaposlenja. 

(2) Pojedini pojmovi koji se koriste u ovoj Odluci imaju 
slijedeće značenje: 
a) prekvalifikacija je obrazovanje i osposobljavanje 

koje licu, koje je već prethodno steklo neko stručno 
zvanje odnosno zanimanje, omogućava da stekne 
nove kompetencije za obavljanje novog zanimanja 
ili nove profesionalne djelatnosti; nezaposlena osoba 
stiče znanja i vještine za drugo zanimanje u odnosu 
na postojeće; 

b) dokvalifikacija je dodatno stručno obrazovanje, 
prema posebno utvrđenim diferenciranim 
programima, radi sticanja većeg stepena 
kvalifikacije u okviru postojećeg zanimanja. 

II - PRAVA I OBAVEZE 

Član 3. 
(1) Pravo na dodjelu sredstava imaju osobe starosti od 

navršenih 18 do 50 godina starosti, bez ikakvih novčanih 
primanja, sa prebivalištem na području Općine, a koje se 
nalaze na evidenciji JU "Služba za zapošljavanje Kantona 
Sarajevo", najmanje 3 mjeseca. 

(2) Smatra se da osoba nema novčanih primanja ako: 
a) nije u radnom odnosu, 
b) ne obavlja samostalnu djelatnost ličnim radom, 
c) nije uživalac domaće ili inostrane penzije, 
d) nema drugih primanja po osnovu izdavanja u zakup 

stambenih jedinica ili poslovnih prostora. 
Član 4. 

Vanredno školovanje, prekvalifikacija i dokvalifikacija 
može se vršiti u obrazovnim ustanovama za obrazovanje 
odraslih, upisane u Registar kod Ministarstva za obrazovanje 
nauku i mlade Kantona Sarajevo, a koje rade po odobrenom 
programu formalnog obrazovanja odraslih za sticanje srednjeg 
obrazovanje. 

Član 5. 
(1) Sredstvima planiranim za ovu namjenu neće se finansirati 

obuka za strane jezike, informatiku i vozački ispit. 
(2) Pored toga, pravo na dodjelu sredstava ne mogu ostvariti 

ni osobe koje su za tu namjenu dobile finansijsku podršku 
drugih institucija, ustanova i sl. 

Član 6. 
(1) Sredstva iz člana 1. ove Odluke dodjeljivat će se na 

osnovu podnesenih zahtjeva, a u skladu sa objavljenim 
javnim pozivom. 

(2) Javni poziv se objavljuje na web stranici Općine i ostaje 
otvoren do kraja tekuće godine, odnosno do utroška 
sredstava planiranih za ovu namjenu. 

(3) Zahtjevi za finansiranje se dostavljaju Službi za boračko-
invalidsku, socijalnu zaštitu i društvene djelatnosti- 
Odsjek za društvene djelatnosti (u daljem tekstu: Službi) 
putem protokola Općine. 

(4) Dostavljeni zahtjevi će se rješavati po vremenu prispjeća. 
(5) Služba je dužna u roku od mjesec dana obavijestiti 

podnosioca zahtjeva o odluci i istu je dužna obrazložiti. 
(6) U slučaju većeg broja zahtjeva u odnosu na raspoloživa 

sredstva za ovu namjenu, prednost u ostvarivanju podrške 
će imati maloljetni borci, djeca šehida i poginulih boraca, 
ratnih vojnih invalida, demobilisanih i maloljetnih boraca, 
te pripadnici nacionalnih manjina. 

Član 7. 
(1) Visina odobrenih sredstava po jednoj osobi ne može biti 

veća od 2.000,00 KM (bruto iznos), a ista se uplaćuju na 
račun obrazovne ustanove. 

(2) Ukoliko su troškovi vanrednog školovanja, 
prekvalifikacije i dokvalifikacije manji od 2.000 KM, 
Općina će finansirati troškove u potpunosti. 

Član 8. 
Uz zahtjev je potrebno priložiti sljedeće dokumente 

(orginal ili ovjerene kopije): 
a) CIPS prijava o mjestu prebivališta, 
b) Uvjerenje o upisu u ustanovu za obrazovanje 

odraslih, 
c) Predračun ili potvrdu obrazovne ustanove o visini 

troškova školovanja, prekvalifikacije ili 
dokvalifikacije, 

d) Potvrda o nezaposlenosti, 
e) Izjavu da podnosilac zahtjeva nije za ovu namjenu 

ostvario finansijsku podršku drugih institucija, 
ustanova i sl., 

f) Porezno uvjerenje da podnosilac zahtjeva nema 
dodatnih primanja iz člana 3. ove Odluke. 

Član 9. 
Korisnici sredstava obavezni su u cilju pravdanja 

dodijeljenih sredstava, dostaviti odgovarajuću ispravu o 
obrazovanju kojom se potvrđuju da su ishodi učenja - znanja, 
vještine i sposobnosti koje je pojedinac stekao kroz formalne 
vidove obrazovanja i učenja provjereni i potvrđeni od strane 
nadležne institucije/tijela. 

III - PRELAZNE I ZAVRŠNE ODREDBE 

Član 10. 
Ova Odluka stupa na snagu narednog dana od dana 

objavljivanja na Oglasnoj ploči Općine, s tim da će se 
naknadno objaviti u "Službenim novinama Kantona Sarajevo". 

